
Na swjedźeń swjateho Bosćana
Chróšćanske Bratstwo swjateho Bosćana přeprošuje swojich čłonow a zajimcow, 
so wutoru, 20. januara, na swjatočnych kemšach w 9.00 hodź. a na nyšporje z proce-
sionom w 14.00 hodź. w Chróšćanskej cyrkwi wobdźělić. Přizamknje so hłowna zhro-
madźizna na farje. Po tym přednošuje Eckhard Klieman z Wudworja w němskej rěči 
wo wšelakich pućach do Róžanta. Hižo dźeń do swjateho Bosćana je lubjeny póstny 
dźeń. Na nim modla so wječor před jeho swjećećom na přikład w Swinjarni, Chrósći-
cach a Pančicach swjaty róžowc. Štóž chcył Bratstwu přistupić, měł so w Chróšćanskim 
far skim běrowje přizjewić, telefonowe čisło (03 57 96) 80 400.

Kulturna zyma w putni skej hospodźe
Dr. Lubina Malinkowa z Rakec přednošuje sobotu, 24. januara, w putniskej hospo-
dźe Moniki Gerdesoweje w Chrósćicach wo serbskim putniku Jurju Wawriku, kotryž 
poda so w 19. lětstotku z Kanec do Roma. Započatk je w 19.45 hodź. Hižo popołdnju 
w 16.00 hodź. su dźěći na serbske kino witane..

Mandźelskej seminaraj
Seminaraj k přihotej na sakrament mandźelstwa wotmějetej so stajnje pjatk a sobotu, 
27. a 28. februara kaž tež 27. a 28. nowembra, w Smochčanskim kubłanišću swjateho 
Bena. Přizjewjenja přijimuje dekanatne dušepastyrstwo młodźiny we Worklecach on-
line. Link je pod www.posol.de podaty.

Chorych a mrějacych přewodźeć nawuknyć
Ambulantna hospicna słužba Hornjołužiskeho zwjazka Carity z.t. w Kamjencu poskićuje 
lětsa zaso kurs k čestnohamtskemu přewodźenju ćežkochorych a mrějacych. K tomu 
trěbnu wědu posrědkuja w zakładnym kursu, kotryž wotměje so wot 4. měrca hač do 
18. apryla trójce srjedu wot 17.00 do 20.00 hodź. kaž tež trójce sobotu wot 9.00 do 
15.00 hodź. Na to sćěhuje dohromady 20hodźinski praktikum z dalšimi štyrjomi zetka-
njemi. Pohłubšacy kurs je w septembru planowany. Štóž chcył wukubłanje absolwować 
měł so pola ho spicneje słužby Carity w Kamjencu pod telefonowym čisłom (0 35 78) 37 
43 12 abo z mejlku na hospiz@caritas-oberlausitz.de přizjewić. Flajer z dalšimi informa-
cijemi a terminami je pod www.posol.de podaty.

Praktikum w sewjernej Europje
Bonifacijowy skutk katolikow Němskeje w Paderbornje po skića młodym ludźom wot 
18 lět w kooperaciji z Newmanowym institutom w šwedskim měsće Uppsala prakti-
kum w sewjernej Euro pje. Na te wašnje zbliža sej katolsku diaspornu cyrkej na přikład 
w Esti skej, Nor weg skej, Islandskej abo Danskej a móža ju při jeje na dawkach podpě-
rać. Prak tikum traje minimalnje šěsć a maksimalnje 11 měsacow. Zajimcy móža so hač 
do štwórtka, 15. januara, po ža dać. Linkaj k nadrobnišim informacijam kaž tež k poža-
danskemu formularej stej pod www.posol.de wozjewjenej.

Nowy rjad „Swójbne rituale w běhu lěta“
Na nowy rjad zarjadowanjow k temje „Swójbne rituale w běhu lěta“ přeprošuje dekana-
tne dušepastyrstwo za dźěći do Worklec. Wotpowědnje počasam a cyrkwinskemu lětu 
maja so w krótkej formje małe impulsy za swójbne nabožne žiwjenje sposrědkować. 
Wopytać hodźa so jednotliwe zarjadowanja abo cyły rjad. Zarjadowanja wotměja so 
stajnje popołdnju wot 15.30 do 17.00 hodź. we Worklečanskim Don Boskowym domje. 
Prěnje pod hesłom „Witamy nowe lěto“ budźe - zymskeho wjedra dla - hakle pjatk, 
16. januara, a nic kaž dotal wozjewjene, 9. januara. Zajimcy měli so online přizjewić. 
Link je pod www.posol.de wozjewjeny. Swójski přinošk na swójbu wučinja štyri eura.


